
Erindi: Umsögn Lyfjafræðingafélags Íslands (LFÍ) um frumvarp til laga um 
breytingu á lögum um sjúkratryggingar, nr. 112/2008, með síðari breytingum 
(samningar um heilbrigðisþjónustu).

Lyfjafræðingafélag Íslands (LFÍ) leggst ekki gegn frumvarpinu, en vill koma 
eftirfarandi atriðum á framfæri í tengslum við samninga um heilbrigðisþjónustu:

1. LFÍ gengur út frá því að ekki séu lagalegir annmarkar á því að hlutast til um 
arðgreiðslur, þ.e. banna þær, og að það stangist ekki á við lagaramma t.d. 
hlutafélaga.

2. LFÍ leggur áherslu á mikilvægi sjúkratrygginga fyrir alla landsmenn á vegum 
hins opinbera, eins og nú er kveðið á um í Lögum um heilbrigðisþjónustu, nr. 
40/2007. Áhersla er lögð á að standa vörð um þá meginstefnu.

Aftur á móti er bent á þau réttindi sem lögin veita einstaklingum:
„Markmið þeirra er að allir landsmenn eigi kost á fullkomnustu 
heilbrigðisþjónustu sem á hverjum tíma eru tök á að veita til verndar andlegri, 
líkamlegri og félagslegri heilbrigði í samræmi við ákvæði laga þessara, [lög um 
sjúkratryggmgar], lög um réttindi sjúklinga og önnur lög eftir því sem við á.“ 
(40/2007)

Í hendur þurfa að haldast réttindi og skyldur. Skylda hins opinbera er að veita 
heilbrigðisþjónustu. Ef ekki tekst að fullnægja þörfinni, t.d. vegna þess að 
heilbrigðisstarfsmenn fást ekki til starfa innan þess rekstrarforms sem er innan 
opinberrar heilbrigðisþjónustu, verður að líta til annars rekstrarforms samhliða 
(t.d. einkarekstrar) ef það er forsenda þess að heilbrigðisstarfsmenn fáist til 
starfa. Ekki sem meginreglu, heldur nauðsynjar til þess að hið opinbera geti 
uppfyllt skyldur sínar við landsmenn um að „allir landsmenn eigi kost á 
fullkomnustu heilbrigðisþjónustu sem á hverjum tíma eru tök á að veita ...“.

LFÍ telur að frumvarpið beri með sé of mikla tortryggni í garð annars 
rekstrarforms en rekstrar á vegum hins opinbera. Vísað er til eftirfarandi 
setningar í greinargerðinni þar sem segir: „Þá hafa fræðimenn margir bent á að 
einkarekstur í heilbrigðiskerfi auki frekar heildarkostnað en að hann dragi úr 
honum vegna hás stjórnunarkostnaðar, aukins eftirlitskostnaðar, ósveigjanleika í 
þjónustusamningum og ósamhæfðrar og ósamfelldrar þjónustu.“ Kostur hefði 
verið að þessar upplýsingar hefðu verið lagðar á borðið, fremur en að setja þær 
fram sem að „fræðimenn margir [hafi] bent á ...“. LFÍ vill standa vörð um 
örugga þjónustu við landsmenn, fyrst og fremst, en gerir sér grein fyrir því að 
því fylgir kostnaður.

Virðingarfyllst,

Lóa María Magnúsdóttir 
Formaður Lyfjafræðingafélags Íslands

